
Eyei Jane Ng’agiredio Ng’auni. Elakara kotere ekobar ng’esi 
nagred nakitetet. Enyaritae aketataman keng Orina. Emina 
Jane aketataman keng.

Orina ng’esi itatami Jane nakolong jik alomaria ng’esi losukul 
lobe Makutano. Akisiakin ekaru lokitetet ng’esi naka. Itatami 
Orina ng’ide ng’akiro nakiteat.

Epupete ng’ide ng’esi. Itatamio ng’ieosio lukiteat. Isisanakini 
kechi poyo nakaalan.

Iruorosi ng’itung’a daang alosukul kidiama edeke loabu. 
Anyaritae Korona. Tamasi ng’iche Korona-19. Arai ng’esi 
edeke lokitetet. Pe etatamit Orina ng’ide ng’akiro a edeke 
kang’olo ache kolong’it.

Eruorosi ng’iketatamak daang kidiama edeke a Korona. 
Nasukul dae eruorosi kidiama edeke ng’olo. Etukurianit edeke 
ng’olo tani ng’ikauriak anawiyei kech.

Tani nasimon dae eruoroe kidiama Korona. Ekeunito ng’aredei 
dae ng’akiro a Korona. Ng’atipiin daang edodiunito ng’akiro 
a edeke kang’olo. Ekapolon a Kenya dae ekeunit ng’akiro a 
Korona.

Pe ayenete ng’itung’a nikaalan ng’akiro a Korona. Abalasi 
ng’iche kori aliokonu. Abalasi emam edeke ng’olo anakwapit.

“Erai Korona arukum,” tamasi ng’iche neni.

“Erai arukum nakiting dio tadaun. Nyechamakina eemitae.” 
Abalasi ng’iche

Aya tani ng’iche lu anupito atamar erai Korona ng’ilam lu 
eyaunit Akuj. Abalasi emam eger iratakineta ng’itung’a 
Korona. Atiakatiaka ng’itamen ang’itung’a.

Akolong’it apei abu ekarikon a Kenya kikeu atamar adolu 
Kenya. Tamarae atapu itwan ipei edeke ng’olo.

Tubul ng’itung’a daang.  Kisiak Korona jik apetakin lotung’a 
loger a akim. Todekakinos ng’itung’a lukaalak. Totuaka tani 
ng’iche.

Aponi kiwakinae ng’italio lukaalak lu abeyo kiwapa ng’itung’a. 
Tamarae kiratakinere Korona nyepetar wadaang. Togoloi tani 
ng’isukulio. Tojong’oto Jane ka ng’irukitos keng alosit losukul.

4

Turkana Level 4 Book 1.indd   4 11/6/2021   1:59:40 AM



Ayakar Korona ng’akidodiunet nakaalak nakuan a itwan. 
Aponi tomarae ng’itung’a lu arirate ng’awat toloto taanyut 
eketedekan. Tani lu awalasi tolimokinae toloto akitedeko.

Ayakasi tani ng’itung’a ng’iche lu etukuruworit Korona 
akiyeng’a. Tamarai tani ng’ulu toloto taanyut eketedekan.

Tamarae tani lu ariebete ng’akookes aremorito ka ariaba egur 
toloto taanyutu eketedekan alosibitar atipei.

Abu apukan na eweikinit ng’akiro ang’isibitarea toloma 
akitatam ng’itung’a.  Tamarae towalanakisi losidong’oror.

Tolimokinae ng’itung’a daang tarata ikarisete naoru na akan. 
Ekisidi kilotarae ng’aorui ng’una a esabuni.

Abeyo itwan daang tochoik atapatap akituk, ng’akonyen ka 
ekume, ang’akan anape nyesegak. Asubio ng’akiro nuku daang 
kiratakinere Korona.

Kichikichikae ng’itung’a tarata ilasete ng’akan a esabuni 
ka ng’akipi na elelete. Abeyo na ilatarere ng’akan torotokis 
ng’ikur a Korona. 

Nacha esakia itwan apudor anawi kilata mono ng’akan keng. 
Tani ng’ide, asakitae kilatanasi ng’akan kech jiik.

Tarata ng’itung’a daang anawiyei ilasete ng’akan ng’asaa 
daang. Asakitae ng’itung’a daang kiratakis Korona nyeloma 
nawat kech.

Na eng’opeta ng’akipi tamarae ng’itung’a kiwosa sanitaisa 
nakan. Pe aminasi ng’itung’a eger lo aurio sanitaisa.

Lupe asakete akiwosa sanitaisa tamarae kilotasi ng’akan a 
esabuni eroko nyelomara tooma edukan. Abeyo ng’ikagielak 
daang tosuba loger ng’olo.

Ang’erito ng’imuchurus ng’iche agielakin ng’itung’a lu 
eng’erito akilatar ng’akan kech. Abalasi epedori Korona 
kikobar lokagielaka luche.

Apotu ng’ikapolok ang’isibitarea kikeut akichiket. Tamarae 
wadaang nicha etapatapate ng’itung’a kitesegae. Abeyo 
kiratakinere ng’ikur a Korona alotung’a.

Tamarae kilatasi ng’amotokae daang na iwokito ng’itung’a a 
edewa. Wadaang nicha epenenete ng’itung’a kitesega jiik.

Apotu ng’akiro ng’una tolemasi akurianu alotung’a alukadokak 
ng’amotokae. Kisiakis ng’itung’a lukalotok akilelebun 
namotokae nabo.

MAPOZI SACCO

KEB 2019X

Abu Korona topetakin Kenya wadaang. Tamarae ng’itung’a 
tanapa ng’aburet. Aemito ng’iche ng’itung’a lu anapito 
ng’aburet.

Tamarae ng’itung’a tanapa ng’aburet ejok. Achamitae aburet 
erapit akituk ka ekume. Kolong eroko Korona nyebuno arai 
ng’iketedekak bon anapito ng’aburet. Ekwanikin tokona 
ng’itung’a daang ka ng’iketedekak.

Kisiakis tani ng’itung’a ng’iche akisub ng’aburet nakech. 
Egiritae ng’akiro nabureta ng’una. Egirito ng’iche kona, 
“Amina ayong Kenya”, “Potu eratakisi Korona” ka nache 
nakaalak.

Abu nang’olenyang tama ng’itung’a kiboikinos nawiyei. 
Tamarae tochoikisi ni eya ng’itung’a lukaak kiratakinere 
Korona.

Togoloi ng’isukulio daang. Tarata ng’itung’a esubete etich 
lo apis iboyete anawiyei. Tamarae tachadanakinos irukito ka 
ng’itung’a luche.

Tong’eroi ng’itung’a imalasi ang’akan. Alimunitoe ng’akiro 
ng’una kiratakinere Korona nyikobanar alotung’a.

Ng’irwa ng’ulu daang, edong’ito ng’isukulio daang egolol. 
Ayakatar Jane ka napaekeng ekeny. Alomito adakar apei ka 
aketataman kech nabe Orina.

Abu Orina nak kechi arede ng’irwa lukooyak lu eyang’aritere. 
Apupunete kechi ng’akitatamet anarede kang’ina.

Orina ng’esi etatami ng’akiro na esomao anarede. Tani 
ng’ide lu ang’isukulio aluche dae apupete ng’akitatamet 
ng’una.  Ajoikinit kechi eger lo etatamea Orina. Alakara tani 
ng’ikauriak ang’ide.

Esomaate ng’ide ng’iche ng’akitatamet ng’una anatipii. 
Ayakasi ng’iketatamak lukaalak lu etatamete ng’akiro 
nagelagelae.

Pe ayenete ng’ide ng’ulu ng’arekinet ang’akitatameta 
kang’una. Esemeete kechi ng’akitatamet daang anatipii 
kong’ina. Apotu kechi toswama ng’akiro nakaalak.

Eng’itanari eketataman lo atipii ng’ide ng’aking’iseta. 
Nakaneni egirete ng’ide ng’atachunet nakitabea. Aminasi 
ng’ide ng’iketatamak ng’ulu.

EDU TV

Ayakasi tani ng’ide lu aswamete anasimon. Atachuniyete kechi 
tani ng’aking’iseta anaswameta kang’una.

Apotu tani ng’isukulio ng’iche tarata elimonokinete ng’ide 
ng’akiro na isomaate eyakasi nawi. Ayenete kechi atamar tani 
kegolol esukul, ang’aara ng’akitabea.

Etatamete ng’isukulio ng’iche ng’ide kech anasimon. Apotu 
ng’ide tominakis akiswam anasim lokojokon. Abalasi kijoikinit 
kechi.

Napei kona tadaun ng’irwa lu eyang’aritere. Tang’aarae 
ng’isukulio nabo. Eboito ng’ide nikooyen nyeloto losukul.

Alakara kotere akibong losukul nabo. Alakara ng’iketatamak 
dae kotere akibong losukul.

Kilokonyos ng’akiro nakaalak. Tamarae ng’ide daang kilatanasi 
ng’akan alosukul. Asakitae kichokoi arirau ang’awat kech. 
Achamakina kechi echadanakina iboyete.

“Epedorete dir ng’iketatamak kiirasi ng’aking’iseta kosi 
eburitae akituk a?” Kitamak Jane.

Ekisidi potu ng’akiro naajokak. Tamarae atakanu edewa a 
Korona. Pe aduikinit Korona ng’itung’a lu echumakitae edawa.

“Kirikori iyong ayong kechumi edewa a Korona a?” King’it Jane 
itokeng.

“Emam Jik.” Tatachu itokeng.

“Erai tokona edewa eka ng’iketedekak, ng’ipoliso, 
ng’iketatamak ka ng’itung’a lumojong.” Torubak elimokinit.

Ering’a Korona nyedauna. Erika ng’itung’a lukaalak. Ering’a 
ng’itung’a lukaalak eemito Korona. Ilipit Jane atamar nyegol 
nang’olenyang ng’isukuio nabo nikooyen!

